Ашигт малтмалын тухай болон байгаль орчны тухай зарим хууль тогтоомжийн хэрэгжилт түүнд тавих хяналт

Д.Чилхаажав – МХЕГ-ын Геологои, уул уурхайн 

хяналтын улсын ахлах байцаагч
Геологи уул уурхайн салбарын үйл ажиллагааг зохицуулсан 16 хууль, 60 орчим дүрэм журам, заавар өнөөдөр хүчин төгөлдөр үйлчилж байгаагаас  УИХ-ын тогтоолоор батлагдсан 2 журам, Монгол улсын засгийн газрын тогтоолоор батлагдсан 11 журам заавар, Монгол улсын сайдын тушаалаар батлагдсан 9 журам, Засгийн газрын тохируулагч болон хэрэгжүүлэгч агентлагийн даргын тушаалаар батлагдсан 16 журам заавар өнөөдөр геологи уул уурхайн салбарт мөрдөгдөж байна.

Ашигт малтмалын тухай хууль 66 зүйлтэй бөгөөд 49 заалт нь тусгай зөвшөөрөл олгох, сунгах, шилжүүлэн, цуцлах, барьцаалах болон тусгай зөвшөөрөл эзэмшигчийн эрх үүргийн талаарх харилцааг зхицуулж байна 16 заалт нь хуулийн зорилго нэр томьёо, төрийн байгууллагын эрх үүрэг зэргийг тодорхойлсон заалтууд байна. Түүнчлэн бичил уурхайн асуудлыг зохицуулсан зарим заалтуудыг уг хуулийн 3 зүйлийн заалт дээр нэмэлт оруулан зохицуулж байна.


Геологи уул уурхайн салбар хөгжихийн  хирээр зарим харилцааг зохицуулсан эрх зүйн акт үгүйлэгдэж байна. Тухайлбал:

· уул уурхайн салбарын үйлдвэрлэл нэмэгдэхийн хирээр ашигт малтмалын экспорт жилээс жилд эрс өсөн нэмэгдэж байна. Гэтэл ашигт малтмалын экспортын асуудлыг зохицуулсан эрх зүйн акт байхгүйгээс ашигт малтмал ашиглах  тусгай зөвшөөрөлгүй иргэд, аж ахуйн нэгжүүд гоёл чимэглэлийн чулуу, хайлуур жонш, нүүрс зэрэг ашигт малтмалыг их хэмжээгээр экспортод гаргаж байгаа ба Ашигт малтмалын нөөц ашигласны төлбөр, татварыг хуульд заасан үнэлгээнээс тооцон төлж, тайлангаа хуулийн хугацаанд ирүүлэхгүй зөрчил дутагдал гарсаар байна. 

· Ашиглалтын тусгай зөвшөөрөл эзэмшигч Дарханы төмөрлөгийн үйлдвэр жилд 1 сая тонн төмрийн хүдэр олборлож түүнийгээ тусгай зөвшөөлгүй аж ахуйн нэгжүүдэд 1 тонныг нь 30 000-60 000 төгрөгөөр борлуулж байгаа ба худалдаж авсан тусгай зөвшөөлгүй аж ахуйн нэгжүүд 1 тоонныг нь 98-140 ам доллараар экспортод гаргаж байна. Экспортод гаргаж байгаа аж ахуйн нэгжүүд тусгай зөвшөөрөл эзэмшигч биш учраас улсад нэг ч төгрөгийн ашигт малтмалын нөөц ашигласны төлбөр төлөхгүй байна. Дарханы төмөрлөгийн үйлдвэр борлуулсан орлогоосоо 1 тэрбум гаруй төгрөгийн ашигт малтмалын нөөц ашигласны төлбөр төлдөг бөгөөд экспортын үнийн дүнгээс тооцон төлбөл 15 тэрбум төгрөг төлөхөөр байгаа ба үүнээс улсад учирч байгаа алдагдал 14 тэрбум орчим төгрөг болж байна.


Аж ахуйн үйл ажиллагааны тусгай зөвшөөрлийн тухай хуулийн 15 дугаар зүйлийн заалт ёсоор ашигт малтмал хайх, ашиглах үйл ажиллагаа тусгай зөвшөөрөлтэй явагдах ёстой. Ашигт малтмал ашиглах гэдэг нь ашигт малтмалын тухай хуулийн 4 дүгээр зүйлийн 4.1.7-д ...ашигт малталыг олборлох,...боловсруулах /баяжуулах/, борлуулахыг хэлнэ гэж тодорхойлсон байдаг. Сүүлийн жилүүдэд  тусгай зөвшөөрөлгүй олон арван баяжуулах үйлдвэрүүд баригдан ашиглалтад орж, төмөр, хайлуур жонш, зэс зэрэг ашигт малтмалын баяжмал экспортод гаргаж байгаа боловч тусгай зөвшөөрөл эзэмшигч биш, хүдэр олборлож байгаа аж ахуйн нэгж иргэд төлсөн учир давхардуулахгүй гэсэн шалтгаануудаар улсад нэг ч төгрөгийн ашигт малтмалын нөөц ашигласны төлбөр төлөхгүй байна.


Мөн ашигт малтмалыг олборлох, боловсруулах, тээвэрлэх, борлуулах зэрэг асуудлуудыг иж бүрнээр нь зохицуулсан “Уул уурхайн хууль” байхгүйгээс ашигт малтмалыг иж бүрэн боловсруулалгүй түүхийгээр нь дэлхийн зах зээлийн үнээс доогуур үнээр экспортод гаргах, ашигт малтмалыг зориулалтын бус шороон замаар олон арав, зуун километр газар тээвэрлэн хөрсийг эвдрэлд оруулан байгаль орчинд сөрөг нөлөө үзүүлэх явдал ихсэж байна.

Ашигт малтмалын тухай тухай хуулийн зарим заалтууд өнөөдрийг болтол хэрэгжихгүй буюу хагас дутуу хэрэгжиж байна. Үүнд: Ашигт малтмалын тухай хуулийн 4 дүгээр зүйлийн 4.1.23, 5 дугаар зүйлийн 5.3,4,5,6, 11 дүгээр зүйлийн 11.8, 11.1.13,12.1.1, 12.1.2, 12.1.3, 14.2, 14.8,19 дүгээр зүйлийн 19.12, 20 дугаар зүйл, 21 дүгээр зүйлийн 1, 26 дугаар зүйлийн 26.9, 60 дугаар зүйлийн 60.4, 60.7, 60.9 дэх хэсгийн  заалтууд хэрэгжихгүй буюу хагас дутуу хэрэгжиж байна. 


Тухайлбал Ашигт малтмалын тухай хуулийн 4 дүгээр зүйлийн 4.1.23-т “бичил уурхай эрхлэх” гэж үйлдвэрлэлийн аргаар ашиглахад эдийн засгийн үр ашиггүй орд, ашиглалтын болон технологийн хаягдлаар бий болсон үүсмэл ордын талбайд ашигт малтмал олборлох зорилгоор Иргэний хуулийн 481.1-д заасны дагуу бүртгэгдээгүй нөхөрлөлийн Иргэний хуулийн35 дугаар зүйлд заасан нөхөрлөл болон 36.4-д заасан хоршооны хэлбэрээр зохион байгуулагдсан иргэдийн үйл ажиллагааг. гэж тодорхойлсон байтал одоо ажиллаж буй бичил уурхайнуудын ихэнх нь зохих судалгаа хийгдэж үйлдвэрлэлийн аргаар ашиглахад эдийн засгийн үр ашиггүй эсэх нь тогтоогддоогүй газруудад ажиллаж байна.  


Ашигт малтмалын тухай хуулийн 5 дугаар зүйлийн 5.2 дахь хэсгийн “Улсын төсвийн хөрөнгөөр хайгуул хийж нөөцийг нь тогтоосон ашигт малтмалын ордын төрийн эзэмшлийн хувь хэмжээг тухайн ордыг ашиглах гэрээгээр зохицуулна” гэсэн заалт одоо болтол хэрэгжээгүй /Оюу толгойгоос бусад/ байна. Энэ нь уг заалтад хариуцах эзэн, хэрэгжих хугацааг тодорхой тусгаагүйтэй зарим талаар холбоотой. 


Мөн Ашигт малтмалын тухай хуулийн 14 дүгээр зүйлийн 14.2 дахь хэсэгт “Тодорхой газрыг тусгай хэрэгцээнд байлгах хугацаа 5 жилээс доошгүй байна” гэж заасан байхад зарим аймаг сумдын удирдлага тусгай хэрэгцээнд авсан газраа 2-3 жилийн дараа чөлөөлж байхад тусгай зөвшөөрөл олгон хуулийн дээрх заалтыг зөрчиж байна.


Ашигт малтмалын тухай хуулийн зарим заалтын хэрэгжилт хангалтгүй байгаа нь уг хуульд хууль зөрчсөн болон хууль хэрэгжүүлэхгүй байгаа тохиолдолд хүлээлгэх хариуцлагын тогтолцоо бүрэн оновчтой биш байгаатай холбоотой. Ашигт малтмалын тухай хуулийн 66 дугаар зүйлд уг хуулийн 5-6 заалт зөрчсөн тохиолдолд хүлээлгэх хариуцлагын асуудлыг хуульчилж өгсөн. Уг хуулийн 70-80 хувийг эзэлж байгаа тусгай зөвшөөрөл олгох, сунгах, шилжүүлэх барьцаалах, цуцлах явцад хууль зөрчсөн тохиолдолд хүлээлгэх хариуцлагын тухай юу ч байхгүй байгаа нь хуулийн хэрэгжилтэд муугаар нөлөөлөх нэг гол үндэслэл болж байна.

МХЕГ-т ирүүлж байгаа хайгуулын зарим тайлангуудад зэргэлдээ талбайнуудад нэг төрлийн багаж тоног төхөөрөмжөөр нэг аргачлалаар нэг төрлийн ашигт малтмалын орд илрэл дээр хийсэн хайгуулын ажлын нэгжийн өртөг асар их зөрүүтэй байх явдал нилээд байна.

Хайгуулын ажлын нэгжийн өртгийг зарим аж ахуйн нэгжүүд хайгуулын тусгай зөвшөөрлийн талбайн хэмжээнээс хамааруулан янз бүрээр тооцож байгаа нь харагдаж байна. Өөрөөр хэлбэл хайгуулын зардлын доод хэмжээнд хүргэхийн тулд нэг талбайд хийсэн ажлын зардлыг нөгөө талбай руу шилжүүлэн тооцож байна гэсэн үг. Энэ бол байж боломгүй зөрчил бөгөөд ингэсэн тохиолдолд тусгай зөвшөөрлийг нь цуцлах хүртэл арга хэмжээ авдаг болох нь зүйтэй гэж үзэж байна.

 Хайгуулын ажлын зардалд орох ёсгүй зардлыг хайгуулын зардалд оруулан хайгуулын ажлын зардлын доод хэмжээнд хүргэдэг явдал байсаар байна. 

Ашигт малтмалын тухай хуулийн 33 дугаар зүйлийн заалтаар тогтоосон хайгуулын зардлын доод хэмжээ шаардлагад нийцэхгүй байгаа нь харагдаж байна.  5 дахь жилийн хайгуулын тайланд 4 ширхэг штуфийн дээж авч хэдхэн эрлийн маршрут хийгээд зардлын доод хэмжээг хангаж байгаагаас харагдаж байна.


Ашигт малтмалын тухай хуулинд хоорондоо уялдаа холбоо муутай заалтууд байдгаас хэрэгжилтэд хяналт тавихад хүндрэлтэй байна.

Үүнд: Ашигт малтмалын тухай хуулийн 43 дугаар зүйлийн 43.1-д ашиглалтын тусгай зөвшөөрөл эзэмшигч болон тэдгээрийн туслан гүйцэтгэгч нь Монгол улсын иргэдийг ажлын байраар хангах үүрэг хүлээх бөгөөд тухайн хуулийн этгээдэд ажиллагсдын 10-аас дээшгүй хувь нь гадаадын иргэн байж болно гэсэн байтал 43.2-т тусгай зөвшөөрөл эзэмшигч нь гадаадын иргэдийг энэ хуулийн 43.1-д зааснаас илүү тохиолдолд хэмжээгээр авч ажиллуулсан тохиолдолд ажлын байр тутамд хөдөлмөрийн хөлсний доод хэмжээг 10 дахин нэмэгдүүлсэнтэй тэнцэх хэмжээний төлбөрийг сар бүр төлнө гэж заасан. Энд нөгөө туслан гүйцэтгэгч гэдэг үг хаягдсанаас туслан гүйцэтгэгч хөдөлмөрийн хөлсний доод хэмжээг 10 дахин нэмэгдүүлсэнтэй тэнцэх хэмжээний төлбөрийг сар бүр төлөх үүргээс чөлөөлөгдсөн байна.


Цаашид анхаарах асуудлууд: 

1.Ашигт малтмал олборлох, боловсруулах, борлуулах, тээвэрлэх асуудлыг иж бүрэн зохицуулсан уул уурхайн хуультай болох, 

2. Ашигт малтмал экспортлох журам батлан мөрдүүлэх,

3. Ашигт малтмалын болон бусад хуулийн хэрэгжихгүй байгаа заалтуудыг нэн даруй хэрэгжүүлж уул уурхайн үйлдвэрлэлээс улсын төсөвт орох орлогыг нэмэнгдүүлэх,

4. Хуулийн заалтуудтай зөрчилдсөн дүрэм,журам, заавруудыг хүчингүй болгож хуульд нийцүүлэх,

5. Ашигт малтмалын тухай хуульд холбогдох нэмэлт өөрчлөлтүүдийг оруулах,

6. Аж ахуйн үйл ажиллагааны тухай хуулийн дагуу ашигт малтмал баяжуулах, борлуулах үйл ажиллагааг тусгай зөвшөөрөлтэй явуулдаг болох.

Байгаль орчны тухай зарим хууль тогтоомжийн 

хэрэгжилтийн талаар
Газрын тухай хуулийн Тусгай хэрэгцээний газар гэсэн 16 дугаар зүйлийн 16.1.11-д ”бичил уурхайн зориулалтаар олгосон газар” гэсэн заалтыг 2010 оны 7 сарын 01-ний өдрийн хуулиар нэмсэн нь Ашигт малтмалын тухай хуулийн Ашигт малтмал эрэх, хайх, ашиглах үйл ажиллагааг хязгаарлах, хориглох тусгай хэрэгцээний газар гэсэн 14 дүгээр зүйлийн заалтуудтай харшилж байна. Дээрх заалтаас болоод улсын тусгай хамгаалалттай газарт бичил уурхайнэрээр ашигт малтмал олборлох үйл ажиллагаа явагдах боллоо. /Хэнтий Норовлин Тосон хулсттайн байгалийн нөөц газарт/

Тусгай хамгаалалттай газар нутгийн тухай хуулийн 5 дугаар зүйлийн 5.1-д “Улсын хил орчмын газрын тодорхой нутаг давсгэрийг хил залгаж байгаа улстай тохиролцсоны үндсэн дээр Тусгай хамгаалалттай газар нутгийн ангилалд хамруулж болно.” гэж заасан байтал тусгай хамгаалалтад авсан хил орчмын газар нутгийн ихэнхийг хил залгаж байгаа гулстай тохиролцолгүй авсан байна.

Хилийн зурваст байгаа ашигт малтмалыг эрж хайх ашиглах явдлыг хориглох биш чөлөөтэй болгомоор байна. Манай хоёр хөрш монгол улсын хлийн шугаманд бараг тултал ашигт малтмал олборлож байгаа бол манай улс тусгай хэрэгцээний газар учир хилийн 15 километрийн зурвас газарт ашигт малтмал хайх ашиглахын хориглосон хуультай байгааг анхааралдаа авах шаардлагатай гэж үзэж байна. Дорнод аймгийн Матад сумын хойт талд Монгол улсын хилийн шугамд бараг тулгаад БНХАУ-ын  газрын тосны олборлолтын цооногууд ажиллаж байдаг.

Дорнод аймгийн Баяндун сумын нутгийн хойт талд байдаг алтны шороон ордыг ОХУ-ын уурхай манай улсын хилийн шугамд бараг тултал олборлосон байдаг.

Анхаарал тавьсанд баярлалаа

